
Дневни билтени

 На 05.01.2024 во 17.05 часот во Охрид, полициски службеници од Одделението за
недозволена трговија со дрога и оружје при СВР Охрид го привеле Ѓ.Ј.(53) од Охрид.
При претрес во неговиот дом, извршен со судска наредба, биле пронајдени и одземени
марихуана и предмети со остатоци од марихуана. Со него бил извршен службен разговор
во полициска станица и по целосно документирање на случајот, против него ќе биде
поднесен соодветен поднесок.

На 05.01.2024 околу 16.30 часот на ул.„Јадранска магистрала“ во Скопје, полициски
службеници од Полициската станица за граничен премин Блаце при Регионалниот
центар за гранични работи Север го лишиле од слобода Н.Х.(49) од Косово, поради
сомнение за сторено кривично дело „криумчарење“. При преглед во товарното возило
„рено“ со косовска национална ознака, кое го управувал, била пронајдена стока за која
немал доказ за потеклото, односно не поседувал официјален заверен документ.
Возилото и стоката биле одземени за понатамошна постапка, а лицето било задржано во
Полициската станица Чаир. По целосно документирање на случајот, против него ќе биде
поднесена соодветна пријава.

На 05.01.2024 во 19.00 часот во кругот на угостителски објект во с.Жеровјане, тетовско,
полициски службеници од СВР Тетово – Полициско одделение Жеровјане го лишиле од
слобода С.Ш.(22) од с.Челопек, тетовско. Претходно, по преземени мерки и активности,
во близина на објектот биле пронајдени повеќе пакувања со бела прашкаста материја за
кои постои сомнение дека припаѓаат на С.Ш.. Лицето било задржано во полициска
станица и по целосно документирање на случајот против него ќе биде поднесена
соодветна пријава.

На 06.01.2024 во 00.05 часот на подрачје на Гази Баба, полициски службеници од
Единицата за интервентна полиција при СВР Скопје го лишиле од слобода Е.А.(20) од
с.Сингелиќ, скопско, затоа што кај него била пронајдена и одземена марихуана. По
документирање на случајот ќе следува соодветен поднесок.

На 05.01.2024 во 14.10 часот на крстосницата за с.Сладуево, демирхисарско, полициски
службеници од Полициската станица Демир Хисар го лишиле од слобода Г.С.(33) од
Демир Хисар, затоа што кај него била пронајдена и одземена марихуана. По
документирање на случајот ќе следува соодветен поднесок.

На 05.01.2024 во 21.30 часот во с.Велешта, струшко, полициски службеници од
Полициската станица Струга ги привеле А.С.(20) од с.Ливада, струшко, В.В.(23) од
с.Велешта и П.И.(23) од с.Радолишта, струшко. При преглед во возило „мерцедес“ со
струшки регистарски ознаки, во кое се превезувале, биле пронајдени и одземени
марихуана и две дробилки. По целосно документирање на случајот ќе следува соодветен
поднесок.

На 05.01.2024 во 14.10 часот во Полициската станица Драчево, С.С.(19) од Скопје
пријавила дека на ул.„Иван Хаџиниколов“ била касната од куче скитник.

На 05.01.2024 во 10.30 часот на Граничен премин Делчево, полициски службеници го
лишиле од слобода Т.Р.(55) од Италија, со дозвола за престој во Скопје, поради
сомнение за сторено кривично дело „фалсификување на исправа“. При пасошка
контрола било констатирано дека во неговата италијанска патна исправа недостасува
една страница. Патната исправа му била одземена, а тој бил предаден во Полициската
станица Делчево за понатамошна постапка.

На 05.01.2024 во ОВР Прилеп било пријавено дека на место викано „Џаферица“ во атар
на с.Алинци, прилепско, биле пронајдени граната и минофрлач. Од страна на
пиротехничар од Дирекцијата за заштита и спасување од местото безбедно биле
подигнати една граната Ф 105 мм германско производство и еден минофрлач 62мм, кои
потекнуваат од Првата светска војна.

На 05.01.2024 во 18.00 часот во Полициската станица Гази Баба, М.Б.(29) од Скопје
пријавила дека на ул.„Беровска“ била касната од куче скитник.

На 05.01.2024 во 09.00 часот на Граничен премин Ќафасан, полициски службеници го
привеле Е.М.С.Д.(45) од Аргентина, со италијанска патна исправа, затоа што при
проверка во оперативната евиденција било констатирано дека го пречекорил
дозволениот престој во државата. Лицето било предадено во Полициската станица
Струга за понатамошна постапка.

На 05.01.2024 во 10.30 часот на Граничен премин „Меѓународен аеродром Скопје“,
полициски службеници го привеле Е.Ј.(21) од Република Турција, затоа што при
проверка во оперативната евиденција било констатирано дека го пречекорил
дозволениот туристички престој во државата. Лицето било предадено на полициски
службеници од Одделението за прекуграничен криминал, странци и реадмисија Скопје
за понатамошна постапка.

На 05.01.2024 во 12.15 часот во Полициската станица Кичево, П.Л.(69) од Кичево
пријавил дека на паркинг простор пред маркет во Кичево бил каснат од куче скитник.

На 05.01.2024 во 17.28 часот во СВР Штип е пријавено дека на патот Штип – Радовиш,
во близина на с.Лакавица, штипско, се случила сообраќајна незгода помеѓу патничко
возило „шкода” со скопски регистарски ознаки, сопственост на Влада на Република
Северна Македонија, управувано од Г.А.(53) од Скопје, во кое се превезувала
министерката за труд и социјална политика Јована Тренчевска и вработена во кабинетот
Н.Д. од Скопје, и патничко возило „фолксваген пасат" со швајцарски национални
ознаки, управувано од М.Ј.(48) од с.Мокриево, Општина Ново село, со четири сопатници
во возилото. Во сообраќајната незгода со телесна повреда се здобил возачот на шкодата
Г.А., констатирана од лекар од Итната медицинска помош Штип. Досега не се пријавени
повреди од друго лице. Увид на местото извршиле увидна екипа на СВР Штип и јавен
обвинител.

На 05.01.2024 во 14.30 часот во ОВР Прилеп, Ф.Т.(32) од Прилеп пријавил дека на кеј „9
Септември“ бил каснат од куче скитник.

 
Денеска (06.01.2023) од страна на полициски службеници од Единицата за недозволена
трговија со дрога, Сектор за недозволена трговија со дрога оружје и опасни материи при
Одделот за криминалистичка полиција, лишени од слобода се А.Н.(64) и Ф.Т.(56),
двајцата државјани на Република Албанија. Имено, Единицата за недозволена трговија
со дрога при Одделот за криминалистичка полиција, во координација со полициски
службеници од СВР Тетово и сообраќајната полиција од Полициска станица за
безбедност на патниот сообраќај Тетово, на наплатна станица Тетово, сопреле патничко
возило „мерцедес“ со албанска национална ознака, управувано од А.Н., во кое сопатник
бил Ф.Т.. Поради постоење на сомнение дека со возилото се пренесува дрога во
координација со Мобилен тим од Царинската управа извршен е претрес на возилото, при
што е употребено и царинско куче. При претресот, во резервна гума во багажниот
простор на возилото пронајдени се три пакувања со марихуана, во количина од околу
три килограми со вкупна вредност од 10 илјади евра. Лицата се приведени во полициска
станица и од страна на СВР Тетово по комплетирање на целокупната документација ќе
биде поднесена кривична пријава до ОЈО Тетово.

СВР Битола поднесе кривична пријава против Д.О.(38) од Битола, поради постоење
основи на сомнение за сторено кривично дело „неовластено производство и пуштање во
промет наркотични дроги, психотропни супстанци и прекурзори“. На 20.03.2023 во
Битола, полициски службеници извршиле преглед над лице од Битола, при што
пронашле и одзеле хероин, која претходно го купил од пријавениот.

На 05.01.2024 во 19.10 часот во Полициската станица Ѓорче Петров, 22-годишник од
скопско село, сопственик на фирма, пријавил дека бил измамен од едно лице за сума од
175.000 денари. Според пријавеното, на 26.12.2023 лицето се претставило како
вработен во друга фирма и му побарало понуда за неколку производи, а откако се
договориле, истиот ден и на 28.12.2023 тој му ја испорачал нарачката преку
автопревозник од Куманово. Како што е пријавено, на 05.01.2024 автопревозникот му се
јавил и му кажал дека не добил пари за извршениот транспорт, по што тој ја побарал
фирмата наводен побарувач и добил одговор дека тие не направиле никаква нарачка од
неговата фирма, по што сфатил дека е измамен. Се преземаат мерки за расчистување на
случајот.

На 05.01.2024 во 06.30 часот во Полициската станица Пробиштип, од Јавна здравствена
установа „Нада Михајлова“ во Пробиштип било пријавено дека кај нив со повреди бил
донесен А.Н.(37) од с.Стрмош, пробиштипско. Според пријавеното, тој се здобил со
повредите при извршување работни задачи во рудник во пробиштипско. Извршен бил
увид.

На 06.01.2024 во 02.40 часот на подрачје на Бит Пазар, полициски службеници од
Единицата за интервентна полиција при СВР Скопје го привеле Б.Љ.(34) од Скопје,
затоа што агресивно се однесувал кон полициски службеници кои извршувале службени
дејствија. По документирање на случајот ќе биде поднесена соодветна пријава.

На 06.01.2023 во 00.50 часот во Полициската станица Чаир, М.С.(30) од с.Булачани,
скопско, пријавил дека на 05.01.2024 околу 23.00 часот на паркинг просторот до
Железничката станица во Скопје бил физички нападнат од М.С. од Скопје. По
документирање на случајот ќе следува соодветен поднесок.

На 05.01.2024 во ОВР Кичево, Е.Ц. и М.Т.(41), двајцата од Кичево, пријавиле дека на
булеварот „Ослободување“ во Кичево биле каснати од куче скитник.

На 05.01.2024 во 13.30 часот во Полициската станица Аеродром, Т.С.(30) од Струмица
пријавил дека околу 12.15 часот на подрачје на Аеродром бил физички нападнат од
едно лице. Се работи на расчистување на случајот.

СВР Скопје поднесе кривична пријава против Ј.В.(36) од Скопје, поради постоење
основи на сомнение за сторено кривично дело „неовластено производство и пуштање во
промет на наркотични дроги, психотропни супстанци и прекурзори“. На 30.03.2023 во
Скопје, полициски службеници извршиле преглед над пријавениот, при што пронашле и
одзеле амфетамин и марихуана.

На 06.01.2024 во 00.40 часот на подрачје на Шуто Оризари, полициски службеници од
Единицата за интервентна полиција при СВР Скопје го привеле Д.М.(36) од Скопје, затоа
што агресивно се однесувал кон полициски службеници кои извршувале службени
дејствија. По документирање на случајот ќе биде поднесена соодветна пријава.

На 05.01.2024 во 21.30 часот во ОВР Струга, Ј.С.(65) од струшкото село Ложани
пријавил дека на улицата „Партизанска“ во Струга бил каснат од куче скитник.

На 05.01.2024 во 16.45 часот во Полициското одделение Петровец, И.М.(65) од
с.Огњанци, скопско, пријавил дека околу 15.15 часот во с.Огњанци бил физички
нападнат од едно лице, кое употребило и метален предмет. Се работи на расчистување
на случајот.

ОВР Кичево поднесе кривична пријава против Е.П.(28) од Скопје, поради постоење
основи на сомнение за сторено кривично дело „неовластено производство и пуштање во
промет наркотични дроги, психотропни супстанци и прекурзори“. На 23.06.2023 на
регионалниот пат Кичево-Охрид, во близина на село Другово, полициски службеници
извршиле преглед на патничко возило „ауди“, управувано од пријавениот, при што
пронашле и одзеле марихуана.

На 05.01.2024 во 12.30 часот во Полициската станица Карпош, од Јавната установа за
згрижување деца со воспитно - социјални проблеми и нарушено поведение - Скопје
било пријавено дека од установата се оддалечил нивниот штитеник Д.Д.(16) од Скопје,
кој и претходно повеќе пати се оддалечувал и бил пронаоѓан и враќан назад. Се
преземаат мерки за пронаоѓање на лицето.

На 05.01.2024 во ОВР Кичево, А.Ф.(44) од Кичево пријавил дека на улица „Стојан
Бунгуроски“ во Кичево бил каснат од куче скитник.

Надворешната канцеларија за криминалистички работи Гостивар поднесе кривична
пријава против И.С.(18) од село Добридол, поради постоење основи на сомнение за
сторено кривично дело „неовластено производство и пуштање во промет на наркотични
дроги и психотропни супстанци и прекурзори“. На 09.12.2022 на регионалниот пат од
село Добридол кон село Неготино, полициски службеници извршиле преглед на
патничко возило „сеат ибица“, во кое бил пријавениот со уште две лица, при што кај
него била пронајдена и одземена марихуана.

На 06.01.2024 околу 03.30 часот во СВР Скопје, Д.К.(38) од Скопје пријавил дека пред
неговиот дом на подрачје на Чаир настанал пожар во неговото патничко возило
„цитроен“ со скопски регистарски ознаки. Повредени лица нема, а пожарот бил изгаснат
од екипа на Бригадата за противпожарна заштита Скопје. Увид бил извршен.

На 05.01.2024 во18.05 часот во СВР Струмица, С.К.(56) од Струмица пријавил дека на
ул.„Б.Јанков-Мучето“ во Струмица бил каснат од куче скитник.

